
Annotasiya: Мазкур maqolada Qashqadaryo viloyati chorvachilikka 

ixtissoslashgan fermer xo‘jaliklari va aholida mavjud diplokokkoz kasalligi bilan 

spontan va eksperimental zararlangan qo‘y-qo‘zilarda olib borilgan tadqiqotlar va 

epizootologik ma’lumotlarni tahlil qilish, oldini olish, qarshi kurashish natijalari 

bayon qilingan. Olingan natijalar asosida xo‘jaliklargа va aholi xonadonlari egalariga 

kasallikni oldini olish va qarshi kurash chora-tadbirlar bo‘yicha tavsiyalar berilgan. 

Kalit so‘zlar: Mikrobiologiya, epizootologiya, qo‘zi, diplokokkoz, vaksina, 

laboratoriya, davolash, oldini olish, qarshi kurash. 

Mavzuning dolzarbligi: Respublikamizda chorvachilikka ixtisoslashgan 

fermer xo‘jaliklarida ayniqsa qo‘y-qo‘zilar orasida infeksion bakterial kasalliklar 

uchrab turibdi. Shu sababli xo‘jaliklarga kasalliklar tufayli keladigan iqtisodiy zarar 

kun sayin ortib bormoqda. Chunki yuqumli bakterial (diplokokkoz) kasalliklardan 

zararlanish va o‘lim darajasi yuqori bo‘lib, juda oz vaqt ichida infeksiyaning tarqalish 

darajasi, ko‘payib ketishi hamda oldini olish va davolash ishlarida juda ko‘p mablag‘ 

sarflanadi.  

Diplokokkoz – yosh hayvonlarning infeksion kasalligi bo‘lib, o‘ta o‘tkir, o‘tkir 

va yarim o‘tkir shakllarda kechadi. O‘tkir shakllarda kechganda septitsemiya va 

artrit, yarim o‘tkir va surunkali shakllarda o‘pka va ichaklarning yallig‘lanishi, sepsis, 

artrit, limfa tizimining jarohatlanishi bilan xarakterlanadi. Diplokokkoz 

qo‘zg‘atuvchisi Streptococcus pneumoniae (sin Diplococcus lanceolatus) bo‘lib 

hisoblanadi. Kasallikning o‘z vaqtida davolanmasligi yosh hayvonlarning o‘limiga 

ko‘proq sababchi bo‘ladi. 

Katta yoshli hayvonlarda asosan surinkali, ba’zan o‘tkir shakllarda kechib, 

endometrit, abort, mastit kasalliklarining rivojlanishiga sababchi bo‘ladi. (Chepurov 

K.P., Maxmatkulov M.A., Ibodullaev F.I., Elmurodov V.A, 2001). 

Tadqiqot maqsadi va vazifalari. Qashqadaryo viloyati Kitob tumani 

“Qodirov Qayum bobo” chorvachilikka ixtisoslashgan fermer xo‘jaligida 

diplokokkozning epizootologiyasi, patologoanatomik o‘zgarishlari va bakteriologik 

tekshirishlari maqsad va vazifa qilib quyiladi. 

Tadqiqot obekti va uslublari: Ilmiy-amaliy tadqiqotlar Qashqadaryo viloyati 

Kitob tumani “Qodirov Qayum bobo” chorvachilikka ixtisoslashgan fermer 

xo‘jaliklarida olib borildi. Qo‘zilarda diplokokkoz kasalligining epizootologiyasi 

o‘rganildi hamda kasallikni oldini olish va davolash chora-tadbirlari olib borildi.  

Tekshiruvlarni o‘tkazish va uning natijalari. Ilmiy tadqiqot davomida 

epizootologik, bakteriologik, eksperimental, mikroskopik va statistik usullardan 

foydalanildi. 

Olingan natijalar va ularning tahlili: Yuqorida nomlari qayd etilgan viloyat 

va aholida mavjud chorvachilikka ixtisoslashgan fermer xo‘jaliklarida jami 3276 

bosh qo‘y-qo‘zilar klinik tekshirishdan o‘tkazilib, ulardan 236 bosh diplokokkoz va 

pasterellyozga moyil qo‘y-qo‘zilar ajratib olinib, o‘lgan hayvonlardan patologik 

namunalar bakteriologik usullarda tekshirildi. Olib borilgan tadqiqotlar natijasida 

qo‘y-qo‘zilarning aksariyati diplokokkoz bilan kasallanishi hamda tarqalishi, ulardan 

keladigan iqtisodiy zararlar aniqlandi. 

Respublikamizda chorvachilikka ixtisoslashgan fermer xo‘jaliklarida ya’ni 

Qashqadaryo viloyati Kitob tumani “Qodirov Qayum bobo” 837 tekshirilgan qo‘y-

qo‘zilardan 73 boshi infeksion kasallik bilan zararlangan bo‘lib, (8,72%) ni, kasallik 

tufayli nobud bo‘lganlari 32 bosh (3,83%) ni tashkil etganligi aniqlandi. 

Jami tekshirilgan chorvachilik fermer xo‘jaliklarda 3276 bosh hayvon klinik 

tekshirishdan o‘tkazilib, shulardan 236 boshi kasallangan va (7,2%), kasallik tufayli 

nobud bo‘lgan hayvonlar esa 87 ta, ya’ni (2,7%) ni tashkil etganligi aniqlandi. Ushbu 

viloyatda uchragan diplokokkoz bilan kasallangan hayvonlardan patologik namunalar 

olib kelindi va laboratoriya sharoitida bakteriologik tekshirishlar natijasida kasallik 

qo‘zg‘atuvchilari ajratib olindi. Kasallikni oldini olish va qarshi kurashish chora 

tadbirlari o‘tkazildi. Veterinariya ilmiy-tadqiqot instituti tomonidan ishlab 

chiqarilgan qo‘zilarning diplokokkoz va pasterellyoz kasalliklariga qarshi 

assotsiatsiyalangan vaksinadan qo‘llash va kasallikni oldini olish maqsadida tavsiya 

etildi. Mazkur vaksina qo‘y-qo‘zilar uchun 1-marta 2 ml, 12-14 kundan so‘ng 2-

marta 3 ml miqdorida optimal dozasi aniqlandi va shu tartibda teri ostiga qullanildi. 

Xulosa 1. Diplokokkoz qo‘zilar organizmida o‘ziga xos bo‘g‘imlarida shishlar 

paydo bo‘lishi bilan birga shilimshiq sarg‘ish ekssudatning yig‘ilishi, homilaning 

nobud bo‘lishi kabi patologik o‘zgarishlarni keltirib chiqaradi.  

2. Diplokokkoz kasalligiga qarshi kurashishda asosan profilaktik chora-

tadbirlar va yuqori samaradorlikka ega antibiotiklar qo‘llash lozimligi aniqlandi.  

3. Davolash ishlari olib borilgandan so‘ng chorvachilik fermer xo‘jaliklarida 

mahalliy shtamlar asosida tayyorlangan diplokokkoz va pasterellyozga qarshi 

assotsiatsiyalangan vaksina bilan emlash tavsiya etildi.  

